
F R Á S Ö G N 

af vorfundi NATO-þingsins 14.–17. maí 2021. 

 

Árlegur vorfundur NATO-þingsins var haldinn í fyrsta sinn sem fjarfundur dagana 14.–17. maí. 

Fyrirhugað hafði verið að halda fundinn í Stokkhólmi en sökum ferðatakmarkana vegna 

COVID-19 var fundurinn haldinn rafrænt. Af hálfu Íslandsdeildar NATO-þingsins sóttu 

fundinn Njáll Trausti Friðbertsson, formaður, Þorgerður K. Gunnarsdóttir, varaformaður, og 

Willum Þór Þórsson, auk Örnu Gerðar Bang ritara. 

Á vorfundum NATO-þingsins vinna málefnanefndir skýrslur og eiga fundi með 

fulltrúum ríkisstjórna, alþjóðastofnana og sérfræðingum. Þá er þingfundur haldinn þar sem 

fjallað er um þau mál sem hæst ber í alþjóðlegri öryggis- og varnarmálaumræðu og greidd 

atkvæði um ályktanir og ákvarðanir þingsins. Helstu umræðuefni fundarins voru öryggismál á 

tímum COVID-19, hvernig styrkja mætti NATO og lýðræðislegar undirstöður bandalagsins, 

aukin spenna milli NATO og Rússlands, spenna í samskiptum við Kína og brotthvarf herliðs 

NATO frá Afganistan. Rædd voru drög að 15 skýrslum á fundum fastanefndar NATO-þingsins 

um öryggismál, allt frá áframhaldandi áskorunum í samskiptum við Rússa og uppfærslu herafla 

Kína til svæðisbundins öryggis frá Afríku til norðurslóða. Um 269 þingmenn frá 30 

aðildarríkjum NATO sóttu vorfundinn. 

Í opnunarræðu sinni hvatti forseti NATO-þingsins, Gerry E. Conolly, aðildarríkin til að 

vernda sameiginleg lýðræðisleg gildi sem nú væri ógnað á alþjóðavettvangi af einræðisherrum 

í Moskvu, Pekíng og Teheran. Sérstök umræða fór fram um heimsfaraldurinn COVID-19 og 

tillögur að viðbrögðum NATO-þingsins við honum. Rætt var um efnahagslegar afleiðingar 

hans sem einn af stærstu óvissuþáttum komandi ára og ljóst þótti að opinber fjármál yrðu ein 

helsta áskorun aðildarríkjanna. Mikilvægt væri að standa vörð um framlög til öryggis- og 

varnarmála og að aðildarríkin stæðu við skuldbindingar sínar um að verja a.m.k. 2% af vergri 

þjóðarframleiðslu til málaflokksins. Að auki fjölluðu allar málefnanefndir NATO-þingsins um 

skýrslur tengdar heimsfaraldrinum á fundum sínum. 
Stjórnarnefnd NATO-þingsins hélt tvo fundi í tengslum við vorfundinn. Á fundunum 

voru m.a. teknar ákvarðanir um starfsemi, fjármál og helstu viðfangsefni NATO-þingsins síðari 

hluta árs 2021. Áhersla verður m.a. lögð á leiðir bandalagsins til að takast á við fjölþættar nýjar 

áskoranir sem blasa við og tryggja getu sína og nauðsynlegan styrk til þess að standa við 

skuldbindingar sínar. Þá verða málefni Rússlands áfram í brennidepli sem og vöxtur Kína í 

alþjóðamálum. 

Stjórnmálanefnd ræddi um fjórar skýrslur á fundum sínum og fjallaði ein þeirra um 

hvernig bæri að mæta áframhaldandi landfræðilegum og hugmyndafræðilegum áskorunum frá 

Rússlandi. Í umræðum um skýrsluna lýstu þingmenn yfir áhyggjum af veru tugþúsunda 

rússneskra hermanna við austurlandamæri Úkraínu þrátt fyrir fullyrðingar frá Moskvu um að 

herliðið yrði kallað heim. Þá yki fangelsun Alexei Navalny, leiðtoga stjórnarandstöðu 

Rússlands, og brottvísun Rússa á vestrænum diplómötum frá Rússlandi enn frekar á spennuna 

í alþjóðasamskiptum. Jafnframt ræddu nefndarmenn leiðir til að takast á við áskoranir og 

aðgerðir Rússa, m.a. við Svartahaf, Eystrasaltsríkin og Noreg. Í annarri skýrslu nefndarinnar 

var rætt um áform NATO varðandi öryggismál við Miðjarðarhaf og í þeirri þriðju var sjónum 

beint að tengingunni yfir Atlantshaf og sameiginlegri ábyrgð í breyttu umhverfi. Njáll Trausti 

Friðbertsson tók þátt í störfum nefndarinnar. 

Varnar- og öryggismálanefnd NATO-þingsins fjallaði um þrjár skýrslur á fundum 

sínum. Sú fyrsta fjallaði um alþjóðlegt vopnaeftirlit og áskoranir og önnur um varnarafstöðu 

Kína og áhrif hennar á aðildarríki NATO. Þá fjallaði sú þriðja um öryggisáskoranir á 

norðurslóðum og tók Þorgerður K. Gunnarsdóttir þátt í umræðum um skýrsluna og fagnaði 



auknum áhuga NATO-þingsins á norðurslóðamálum. Hún lagði í máli sínu áherslu á aukið 

mikilvægi norðurslóða, m.a. í ljósi bráðnunar jökla, aukinnar hernaðarviðveru Rússa og mikils 

áhuga Kína. Þá hefði aukið aðgengi að norðurslóðum enn fremur ýtt undir áhuga ríkja utan 

norðurslóða á svæðinu. Því væri ljóst að svæðið væri sífellt að verða mikilvægara í öryggis- og 

efnahagslegu tilliti. Hún benti á að Rússar hefðu lagt aukna áherslu á hervæðingu svæðisins og 

Kína hefði á undanförnum árum aukið vísindarannsóknir á norðurslóðum sem hefðu greinilega 

bæði borgaralegt og hernaðarlegt gildi. Þannig mætti halda því fram að Frelsisher kínversku 

alþýðunnar (Chinese People´s Liberation Army) nýtti sér í auknum mæli vísindarannsóknir 

sem leið inn á norðurslóðir og slík starfsemi þjónaði í raun tvíþættum tilgangi. Þá lagði 

Þorgerður áherslu á mikilvægi hlutverks NATO og þörf fyrir skýra stefnu á norðurslóðum í 

ljósi framangreindrar landfræðiþróunar og sameiginlegs markmiðs aðildarríkjanna um að halda 

norðurslóðum lágspennusvæði. 

Vísinda- og tækninefnd fjallaði á fundum sínum annars vegar um drög að skýrslu um 

hvernig efla megi vísinda- og tæknisamstarf NATO við samstarfsaðila í Asíu og hins vegar um 

líffræðileg vopn (biological weapons), tækniframfarir og áhyggjur af líffræðilegum 

hryðjuverkum (bioterrorism) í kjölfar COVID-19 heimsfaraldurs. Einnig fjallaði nefndin um 

drög að skýrslu um öryggi í geimnum og hlutverk NATO. Njáll Trausti Friðbertsson tók þátt í 

störfum nefndarinnar en hann er einn fjögurra varaformanna hennar. Hann vakti m.a. athygli á 

mikilvægi fjarskiptakapla og hversu öflugir þeir væru fyrir flutning á gagnamagni, t.d. milli 

Evrópu og Norður-Ameríku. Þá ræddi hann um mikilvægi drægi gervihnatta, annars vegar fyrir 

gervihnattaleiðsögu fyrir flugumferð og skip og hins vegar í tengslum við vísindi og rannsóknir 

á t.d. loftslagsbreytingum. Einnig lagði hann áherslu á mikilvægi gervihnatta í tengslum við 

leit og björgun og nefndi í því sambandi stór svæði norðurslóða. 

Á fundum efnahagsnefndar NATO-þingsins var m.a. rætt um drög að þremur skýrslum, 

í fyrsta lagi skýrslu um alþjóðlegu efnahagskreppuna og afleiðingar hennar, í öðru lagi skýrslu 

um varnarútgjöld bandamanna með áherslu á varanlegar ógnir og nýjar takmarkanir og í þriðju 

skýrslunni var fjallað um málefni Hvíta-Rússlands og sjónum beint að pólitískum, 

efnahagslegum og diplómatískum áskorunum. Willum Þór Þórsson tók þátt í störfum 

nefndarinnar. Þá gaf forseti NATO-þingsins, Gerald Connolly, út yfirlýsingu um ástandið í 

Ísrael og á Gaza-svæðinu en mikil átök hafa geisað þar undanfarið. Hann sagði aukið ofbeldi 

milli Ísraela og Palestínumanna skelfilegt og  hefði þegar kostað fjölda saklausra borgara lífið. 

Í yfirlýsingunni er kallað eftir tafarlausu vopnahléi svo að forðast megi frekari blóðsúthellingar 

og hörmungar. 

 Hinn eiginlegi þingfundur NATO-þingsins fór fram 17. maí þar sem tignargestir fluttu 

ávörp og svöruðu spurningum fundarmanna. Meðal þeirra sem fluttu erindi voru Peter 

Hultqvist, varnarmálaráðherra Svíþjóðar, Gerald Connolly, forseti NATO-þingsins, og Mircea 

Geoană, aðstoðarframkvæmdastjóri NATO. Geoană lagði í máli sínu áherslu á mikilvægi 

samstöðu aðildarríkja NATO á tímum heimsfaraldurs. Hann sagði NATO eina vettvanginn þar 

sem ríki Evrópu og Norður-Ameríku hittust daglega og mikilvægt að nýta hann enn betur til 

hreinskilinnar umræðu um öryggismál og fjölþættar ógnir.  

 Fyrirhugað er að ársfundur NATO-þingsins fari fram í Lissabon 8.–11. október 2021. 

Frekari upplýsingar fást hjá ritara Íslandsdeildar og á vefsvæðinu www.nato-pa.int. 


